
Høyringsuttale – energi- og klimahandlingsplan for Trondheim kommune

Natur og Ungdom (NU) og Naturvernforbundet (NNV) i Sør-Trøndelag viser til offentleg høyring av energi- og klimahandlingsplan for Trondheim kommune. Vi takkar for utsetting av høyringsfristen frå 2. november til 11. november etter avtale med Hans-Einar Lundli. 

Innleiing:

Menneskeskapte klimaendringar er det største problemet verda står overfor. Utsleppa av klimagassar frå brenning av olje, kol og gass i ferd med å endre naturen rundt oss dramatisk. Temperaturar og havnivå vil stige kraftig i dei komande tiåra, med ekstremvær, sjukdomsspreiing og mangel på ressursar som resultat. Jo lenger vi ventar med å kutte utsleppa, jo meir alvorlige vil endringane bli. Klimaproblemet er globalt. Det må vera ein stor internasjonal dugnad for å kutte klimaforureininga så mykje som forskarane seier er nødvendig. Det vil ikkje seia at ikkje kvar og ein av oss kan gjøre noko med problemet. Å redusere klimagassutsleppet i Noreg er viktig både fordi alle land må ta sin del av dugnaden, og fordi vi som oljeeksportør har eit stort historisk ansvar for klimaendringane. Sjølv om klimaendringane er eit globalt problem, er utsleppa lokale. Det er også løysingane på problemet. 

Oppsummering: 

Vi vil gjerne rose Trondheim kommune for ein detaljert og godt utarbeidd plan med mange gode tiltak.

Når det gjeld overordna målsettingar, er vi også glade for at det er sett opp eit langtidsmål, fram mot år 2050, slik at tiltak fram mot 2020 blir vurderte som eit steg på vegen, og ikkje som avslutta tiltak.

Vi har likevel noen kommentarar til planen, både til konkrete tiltak, og eit forslag om ein grunnleggjande nyorientering av målsettinga med planen:

Utsleppsmål 2020:

Det er bra med fei for eigen dør-politikk, men målet bør være 40% utslippskutt innan 2020. Det må vera eit mål å kutte utsleppa i høve til dagens nivå – ikkje i høve til «worst case scenario» i framtida. 

Lilleby smelteverk stod for ca 14,5% av det samla utsleppet av CO2 i Trondheim og vart lagt ned i 2002.  Det blir difor misvisande når det står at planmålet er 20% reduksjon frå 1991 fram mot 2020.  Det reelle planmålet er eigentleg ikkje større enn 5,5% reduksjon dersom ein ser bort frå nedlegginga av Lilleby.

I regjeringserklæringa (Soria Moria II) står det:

”Regjeringen vil

· Overoppfylle Kyotoavtalen med 10%

· Skjerpe Norges klimamål slik at de tilsvarer kutt i utslippene på 40 prosent innen 2020 i forhold til 1990-nivå, dersom det kan bidra til enighet om en ambisiøs klimaavtale der de store utslippslandene påtar seg konkrete utslippsforpliktelser”

Dersom Trondheim skal følgje opp regjeringas målsetting, og sjå bort frå bidraget frå nedlegginga av Lilleby smelteverk, tilsvarer dette eit kutt i utslepp av klimagassar i Trondheim med 55% innan 2020, i staden for planmålet på 20%.  Vi innser at dette er vanskeleg å oppnå med tiltak berre i Trondheim, men det viser at det er behov for sterkare grep enn det som det er lagt opp til.  Det viser også at det er feil å sjå Trondheim lausrive, ute av samanhang med resten av fylket.

Utsleppsmål 2050:

Det står at utsleppa av klimagassar i 2050 skal vera 70 – 90% lågare enn i 1991.  Ut i frå internasjonale behov for utsleppsreduksjonar må målsettinga for reduksjon av norske utslepp vera 90% lågare.  70% er ikkje tilstrekkeleg dersom ein samtidig skal ha ei rettferdig fordeling av utslepp og velferd omkring i verda.

Areal- og transportplanlegging:

Transport står for 48% av det direkte utsleppet av klimagassar i Trondheim, slik at tiltak i transportsektoren er eitt av dei viktigaste områda av planen.

Transport, eller spesielt persontransport,  er samtidig eit område der det er mogleg å oppnå store resultat på kort tid dersom ein kombinerer utviding av kollektivtransport med sterke virkemiddel mot bruk av personbil.  Å få raske resultat i transportsektoren er  ikkje minst eit spørsmål om nødvendig politisk mot.

For godstransporten er det på si side viktig å få ei løysing med godsterminal med overgang til båt og bane.

Vegtrafikken er oså arealkrevjande, medfører trafikkulykker og fører også med seg andre miljøproblem enn utslepp av klimagassar, for eksempel støv, støy og salting.

Vi ser det difor som lite offensivt å ha som målsetting å redusere vegtrafikken med 12% fram til 2018.  Det  bør vera ei målsetting med totalt 35% redusert klimagassutslepp innan 2020, samanlikna med 2008 (20% redusert trafikken, og i tillegg 15% reduksjon ved overgang til elektriske bilar og liknande).

Planen må vera forpliktande, slik at dersom ein ikkje oppnår tilstrekkeleg reduksjon i vegtrafikken, så må føresetnaden vera at det må bli sett i verk ytterlegare tiltak for å oppnå målet.

Ut i frå dette er det lite offensivt å erstatte gateparkering med p-hus. Målet må vera å redusere talet på p-plassar i sentrum. Det er ein klår samanhang mellom talet på p-plassar og val av transportmiddel.  Fleire vil velje meir miljøvennlege framkomstmiddel, som for eksempel kollektivtransport eller sykkel, dersom bilen blir mindre gunstig. 

Det må bli innført eit ”grønt” innkrevjingssystem for transport i Trondheim. Rushtidsavgift er et av dei viktigaste tiltaka ein kan innføre for å minske bruken av privatbil, samt styrke kollektivtilbodet. 

Vi krev i tillegg månadskort til 200 kr for ungdom og studentar, da dette er eit haldningsskapande tiltak som gjer det meir attraktivt å bruke kollektivtilbodet. Vi veit at kapasitetsutvidingar på hovudvegnettet gir auka utslepp, både gjennom sjølve utbygginga og gjennom den auka transporten som ein større vei fører med seg.  Dette vart enno ein gong bekrefta gjennom Naturvernforbundets rapport i år, ”Motorveier på villspor”
.  I perioden 2006 – 2008 auka trafikken på E39 mellom Orkanger og Klett med 10%, mot 4,4% i landet og 5,5% i fylket totalt.  Difor krev vi at kapasitetsutvidingar på hovudvegnettet må bli lagt inn i CO2-rekneskapen, jfr CO2-rekneskap på alle utbyggingar i NTP 2010-2019. 

Planen går inn for fortetting, noko som vi ikkje går i mot i alle samanhengar, men vi vil vurdere kvart tilfelle konkret.  Fortetting kan i teorien gjera det enklare å få god kollektivtransport, men det har samtidig andre miljøkonsekvensar, som tap av grøne lunger og dermed tap av biologisk mangfald og trivsel.

God trivsel og eit godt bymiljø er ein viktig motvekt til eit samfunn med eit stort ”behov” for større forbruk, og dei konsekvensane som det har for klima og naturmiljø. 

Stasjonær energibruk:

Det er bra at kommunen har eit mål om å fase ut og forby offentlig bruk av oljefyr i løpet av 2012.  Men i planen manglar det ein klimarekneskap på dette. Det er viktig å få tall på kor stor reduksjonen av CO2 blir når all fossil botnlast er erstatta. I planen står det at utfasing av topplast først skal skje innan 2020. Dette må det vera mogleg å få til tidlegare.

Det kjem ei utgreiing i 2012, men tre år påutgreiing og etterpå åtte år på å få gjennomført utskiftinga er litt treigt.  Det er også viktig å slå fast at overgang til naturgass ikkje er eit akseptabelt alternativ ved utfasing av oljefyr.

Vi viser til ”Oljefri-prosjektet” i Bergen
, og utfordrar Trondheim kommune til å bli med på eit tilsvarande prosjekt.

Uklart om stasjonær energibruk i planforslaget?

Det regjeringsoppnemnde ”Lavenergiutvalget” kom med rapport i juni 2009
:

Samanlikna med dagens energibruk i bygningssektoren går utvalet inn for:

· 2020: 13% reduksjon

· 2030: 31% reduksjon

· 2040: 50% reduksjon

Utvalet meiner vidare at industri og primærnæringar kan redusere energibruken med 20% innan 2020.

Vi vil også vise til ”Trondheim Smart City”-prosjektet, med ei målsetjing om å redusere energibruken totalt med 22% (ukjend tidshorisont).

Med denne bakgrunnen er det underleg at planforslaget berre har mål om å avgreinsa veksten i energibruken.  Dette er lite ambisiøst, og vil i røynda seia ei målsetjing om å auke energibruken frå 3,9 TWh i 2006 til 4,5 TWh i 2020.  Planmålet må vera å redusere energibruken, slik ”Lavenergiutvalget” og ”Trondheim smart city” seier at er fullt mogleg.

I planutkastet blir det vist til at kommunen ikkje kan stille strengare krav til energibruken for nye prosjekt enn krava i plan og bygningslova, med mindre det er kommunen som er grunneigar.  Eit svar på dette er at Trondheim kommune er aktiv i oppkjøp og eventuelt ekspropriasjon av grunn for å koma i posisjon til å stille krav om passivhusstandard og nullenergistandard ved utbygging.

Avfall og forbruk:

Det står i planforslaget at ein vil vurdere utsortering av våtorganisk avfall for å produsere biogass til transportformål.  Det må stå at Trondheim skal sortere ut våtorganisk avfall og gå i samarbeid med andre kommunar om eit felles komposteringsanlegg og produksjonsanlegg for biogass til transportformål.

Samtidig må det bli gjennomført sortering i fleire fraksjonar i hushaldningane, slik at ein kan ta vare på fleire fraksjonar av verdfullt materiale til andre formål enn brenning.

Haldningsskapande arbeid retta mot barn og unge - Fornybar framtid 

Natur og Ungdom har i samarbeid med ”Grønn Boks” laga eit undervisingsopplegg med fokus på energi og miljø. Gjennom prosjektet ønskjer NU å setja fokus på miljøkonsekvensane som produksjon av energi har på verdas klima og naturmangfald. Gjennom eit undervisings​opp​legg basert på ulike kompetanseplanmål, ønskjer NU å vise at det er mogleg å kutte klima​gass​utslipp, og at mange viktige vedtak som kan kutte utsleppa faktisk kan takast i kommune​styra omkring i landet. For å få slike vedtak, kan skoleungdom spela ei viktig rolle for å leggja press på politikarar i kommunen sin. 

Trondheim som ein del av Sør Trøndelag:

Trondheim er den største befolkningskonsentrasjonen i fylket, representerer den sterkaste økonomien, og sit på landets beste kompetanse når det gjeld ressursar for å utvikle god miljøteknologi / klimateknologi.

Ein vesentleg del av industrien i fylket (med store utslepp) er utafor Trondheim.  Klimagassane frå transport til og frå Trondheim og frå produksjon av landbruksvarar til byen, blir i hovudsak belasta kommunane rundt byen, som kan gjera lite med slike utslepp.  Slike spørsmål er såvidt omtalt i planen, men får i liten grad følgjer for tiltak og målsetting.

Planen konsentrerer seg i hovudsak om tiltak innafor byens grenser, men ein må også ta opp tiltak som kan  redusere  dei totale utsleppa i fylket, spesielt utslepp  som heng saman med drift av byen.

Utsleppet i Sør Trøndelag er ca 1,8 mill tonn CO2-ekvivalentar, mens utsleppet innafor Trondheims grenser er 0,46 mill tonn, eller 26%.  Samtidig har Trondheim 58% av folketalet.

Frå dette får vi eit utslepp frå Trondheim på 2,9 tonn/år pr innbyggjar, mens det i fylket totalt er 6,3 tonn/år.

Våre vurderingar ut i frå dette:

1. Dersom Sør Trøndelag skal vera i stand til å oppnå ei målsetting på 20%, eller 40% reduksjon fram til 2020, så er det ikkje mogleg å oppnå utan at Trondheim også involverer seg sterkt i tiltak utafor Trondheim.  Eksempel her er transport, landbruk og industri.
Fylkeskommunen har ansvar for klima- og energiplan for fylket totalt, men har mindre ressursar til dette arbeidet enn Trondheim.  Det er behov for at den største befolkningsmessige og økonomiske konsentrasjonen i fylket tek eit sterkt medansvar for heile fylket.

2. Det er vanskeleg for Trondheim å oppnå ein reduksjon på utsleppet av interne klimagassar med 40 - 55% innan 2020, men for dei fleste andre kommunane er det komplett umogleg å oppnå slike reduksjonar med mindre Trondheim er med på å ta ansvar for det som skjer i resten av fylket.  Målsetjinga må vera å oppnå størst mogleg nedgang i det totale utsleppet av klimagassar i heile fylket.

Konklusjon:

Energi- og klimahandlingsplanen for Trondheim må inngå som ein integrert del av ein energi- og klimahandlingsplan for heile fylket. Trondheim må ta eit aktivt økonomisk og politiks medansvar for alle utslepp knytt til drift av byen, i det minste dei som blir genererte i Sør Trøndelag. 

Utsleppsmåla i planen  må bli knytt til fylkets utsleppsmål.

Høgfartsbane

Det får ikkje så stort utslag for utsleppa internt i Trondheim om det kjem ein høgfartsbane Oslo – Trondheim – Stjørdal for passasjerar og gods, men for utsleppa i fylket og i landet vil det medføre stor nedgang i utslepp frå vegtrafikk og flytransport.

Trondheim bør difor ta etablering av ein høgfartsbane inn i klima- og energiplanen og gje det høg prioritet.

�	 NNV:  Motorveier på villspor: � HYPERLINK "http://naturvernforbundet.no/nyhetsarkiv/motorveier-paa-villspor-article8915-166.html"��http://naturvernforbundet.no/nyhetsarkiv/motorveier-paa-villspor-article8915-166.html� 


�	 Oljefri-prosjektet: � HYPERLINK "http://www.oljefri.no/asp/"��http://www.oljefri.no/asp/� 


�	 Lavenergiutvalgets rapport: � HYPERLINK "http://www.sintef.no/upload/OED_Energieffektivisering.pdf"��http://www.sintef.no/upload/OED_Energieffektivisering.pdf� 





